
Alimin dünyanın nüfuzlu 

elmi jurnallarında dərc olunan 
məqalələri, fundamental mo-
noqrafiyaları, uzun illərin gərgin 
zəhmətinin bəhrəsi kimi aldığı 
mühüm elmi nəticələr kimya elmi 
sahəsində ölkəmizin adının dün-
yada tandılmasında böyük rol oy-
namışdır. Rəfiqə xanım Əliyeva, 
eyni zamanda, vətənpərvər ziyalı 
kimi hər zaman ölkənin ictimai 
həyatında fəal iştirak etmiş, 
cəsarətli mövqeyi, xeyirxahlıq 
missiyası ilə yaddaşlara həkk 
olunmuşdur. Əminliklə söyləyə 
bilərik ki, akademik Rəfiqə xanım 
Əliyeva ziyalılığı, kübarlığı, 
müdrikliyi, xalqına və Vətəninə 
bağlılığı, dövlətinə sədaqəti ilə 
onu tanıyanların hər biri üçün bir 
insanlıq nümunəsidir.

Rəfiqə xanım Əliyeva 20 
sentyabr 1932-ci ildə Naxçıvan 
şəhərində anadan olmuşdur, 
orta məktəbi bitirdikdən sonra 
ali təhsilini 1951–1956-cı illərdə 
Bakı Dövlət Universitetinin kimya 
fakültəsində almışdır. O, elmi 
fəaliyyətinə 1956–1960-cı ildə 
Azərbaycan Milli Elmlər Akade-
miyasının Qeyri-Üzvi və Fiziki 
Kimya İnstitutunda (indiki aka-
demik M.Nağıyev adına Kataliz 
və Qeyri-Üzvi Kimya İnstitutu) 
kiçik elmi işçi vəzifəsində baş-
lamışdır. Gənc kimyaçı 1960-cı 
ildə  BDU-nun analitik kimya 
kafedrasında “Analitik kimya” 
ixtisası üzrə aspiranturaya qəbul 
olunmuş və taleyini doğma BDU 
ilə bağlamışdır. Alim doğma 
universitetin analitik kimya kafed-
rasında assistent, baş müəllim, 
dosent, professor vəzifələrində 
çalışmışdır. 

Rəfiqə Əliyeva 1970-ci ildə 
analitik kimya ixtisası üzrə “Ger-
maniumun bəzi üzvi reagentlərlə 
əmələ gətirdiyi birləşmələrin 
spektrofotometrik tədqiqi və 
onun fotometrik metodla təyini” 
mövzusunda namizədlik disser-
tasiyası, 1999-cu ildə isə kimya 
elmləri doktoru elmi dərəcəsini 
almaq üçün “d-, f- elementləri 
və germaniumun tərkibində 
N-, S-, O- olan liqandlarla 
müxtəlifliqandlı kompleksləri və 
onların analitik tətbiqi” mövzu-
sunda doktorluq dissertasiyasını 
müdafiə etmiş, həmin il analitik 
kimya ixtisası üzrə professor elmi 
adını almışdır. Alim 2001-ci ildən 
ömrünün sonuna kimi  BDU-da 
öz təşəbbüsü ilə yaradılmış 

Ekoloji kimya və ətraf mühitin 
mühafizəsi elmi-tədqiqat labo-
ratoriyasının müdiri vəzifəsində 
işləmişdir. Görkəmli kimyaçı 
2007-ci ildə Azərbaycan Milli 
Elmlər Akademiyasının müxbir 
üzvü, 2014-cü ildə isə həqiqi 
üzvü seçilmişdir.

Akademik Rəfiqə Əliyeva 
ölkəmizdə kimya elmində 
yüksəkixtisaslı kadrların ha-
zırlanmasına bütün bilik və 
bacarığını sərf etmişdir. O, hələ 
ömrünün gənclik çağlarından 
yenilikçi tədqiqatçı kimi özünü 
sübut etmişdir. Elmi və pedaqoji 
fəaliyyətlə məşğul olan alimin 
əsas araşdırma sahələrindən biri 
analitik reaksiyaları xarakterizə 
edən parametrlərlə kompleks 
birləşmələrin quruluşu arasında-
kı asılılığın müəyyən edilməsinə 
həsr olunmuşdur. 

Rəfiqə xanım üzvi reaktivlərin 
köməyi ilə toksiki və radioak-
tiv metalların təyini və onların 
ayrılması metodikasını işləyib 
hazırlamışdır. Ekologiyanın aktu-
al problemləri ilə bağlı elmi işləri 
isə ölkəmizin davamlı inkişafının 
təmin olunmasına öz töhfəsini 
vermişdir. Onun rəhbərliyi ilə 
analitik kimyanın nəzəri və 
tətbiqi məsələlərinə həsr edilmiş 
2 doktorluq və 20 namizədlik 
dissertasiyası müdafiə edilmiş-
dir. Akademik Rəfiqə Əliyeva 
2 monoqrafiya, 33 dərslik və 
dərs vəsaitinin, 20 patentin 
və  520-dən çox məqalənin 
müəllifidir.

Azərbaycanın ali təhsil 
müəssisələrinin müəllim, elmi 
işçi və doktorantlarının inkişafın-
da mühüm rol oynayan Moskva 
Dövlət Universitetinin Analitik 
kimya kafedrasının əməkdaşları 
tərəfindən nəşr olunmuş “Anali-
tik kimyanın əsasları” (2 cilddə) 
və “Analitik kimyadan məsələ 
və suallar” kitabları akademikin 
rəhbərliyi ilə Azərbaycan dilinə 
tərcümə edilmişdir.

Akademik Rəfiqə Əliyeva 
keçid, nadir torpaq və radio-
aktiv elementlərin fotometrik 
təyini və qatılaşdırma metodi-
kalarının öyrənilməsi sahəsində 
tədqiqatlar aparmış və bu 
elementlərin təyini üçün yüksək 
analitik göstəricilərə malik xarak-
teristikaları ilə seçilən metodika 
təklif etmişdir. Onun rəhbərliyi 
ilə piroqallol, tiofen və asetila-
seton əsasında sintez edilmiş 

üzvi birləşmələr əsasındə bir 
çox metal ionlarının təyini üçün 
fotometrik təyinat metodikaları 
işlənilib hazırlanmışdır. Bu meto-
dikalar həmin elementlərin təbii 
və sənaye obyektlərində təyini 
üçün tətbiq edilmişdir. Həmin 
üzvi reaktivlər əsasında bir çox 

metal ionlarının əmələ gətirdiyi 
kompleks birləşmələr bərk 
halda sintez edilmiş, müxtəlif 
fiziki-kimyəvi analiz metodları 
ilə onların quruluşu və xassələri 
öyrənilmişdir. 

Akademik Rəfiqə Əliyeva 
tərəfindən – diketonlar əsasında 
azobirləşmələrin ilk dəfə ola-
raq metal ionların fotometrik 
təyini üçün reagent kimi tətbiq 
edilməsi təklif edilmişdir. Bu sinif 
üzvi reagentlərin kvantkimyəvi 
hesablamalara görə elekt-
ron sıxlıqları hesablanmış və 
alınmış nəticələrə əsasən bu 
reagentlərin bir-birinə nəzərən nə 
dərəcədə analitik effekt verməsi 
qabaqcadan proqnozlaşdırıl-
mışdır. Rentgen quruluş analiz 
metodu ilə bir çox reagentlərin və 
onların binar və müxtəlifliqandlı 
komplekslərin 20-dən çox mo-
nokristalı yetişdirilərək rentgen 
quruluş analizi metodu ilə tədqiq 
edilmişdir.

Görkəmli kimyaçı Rəfiqə 
Əliyeva müxtəlifliqandlı komp-
leks birləşmələrin tədqiqi 
sahəsində də ətraflı tədqiqatlar 
aparmışdır. O, ilk dəfə olaraq 
liqand-liqand qarşılıqlı təsirini 
müxtəlif fiziki-kimyəvi metodlar-
la öyrənməklə qarışıqliqandlı 
kompleks birləşmələrin alın-

masında üçüncü komponen-
tin seçilmə prinsipi haqqında 
müəyyən fikirlər irəli sürmüşdür. 
Təcrübi faktların təhlilinə əsasən 
müəyyən etmişdir ki, qarışıqli-
qandlı kompleks birləşmələrin 
alınmasında binar sistemə 
əlavə edilən üçüncü komponent 

metala koordinasiya edərsə, 
onda kompleks birləşmələrin 
davamlılığı artır, bu isə seçicili-
yin artmasına səbəb olur. Əgər 
üçüncü komponent liqandla 
qarşılıqlı təsirdə olarsa, onda 
çox vaxt kompleksəmələgəlmə 
reaksiyalarının həssaslığı art-
mış olur. Bu sahədə akademik 
Rəfiqə Əliyevanın apardığı elmi 
tədqiqatlar çoxillik təcrübəyə ma-
lik, tanınmış alimlərin diqqətini 
cəlb etmişdir.

Cu(II), Cd(II), Pb(II), Zn(II), 
Fe(III), Ni(II), Co(II), Th(IV), 
U(VI) və Pd(II) ionlarının qatılaş-
dırılma metodları işlənilmişdir. 
Akademik Rəfiqə Əliyevanın 
rəhbərliyi ilə polibutadien və ma-
lein anhidridi-stirol sopolimerləri 
əsasında xelatəmələgətirici 
polimer sorbentlər sintez edil-
miş və bu sorbentlərdən istifadə 
edərək fiziki-kimyəvi metodlar 
vasitəsi ilə sintez olunmuş 
sorbentlərin tərkibi, fiziki-kimyəvi 
xarakteristikaları təyin edilmiş-
dir. Bu sorbentlərin sorbsiya 
xassələrinin ədəbiyyatdan 
məlum olan sorbentlərin 
xassələri ilə müqayisəsi 
göstərmişdir ki, sintez olunmuş 
sorbentlər daha yüksək sorb-
siya tutumuna və üstün kinetik 
xassələrə malikdirlər. 

Potensiometrik titrləmə me-
todu vasitəsi ilə bəzi ağır metal 
ionlarının alınmış sorbentlərlə 
komplekslərinin davamlı-
lıq sabitləri təyin edilmiş və 
sorbentlərin metalların ayrılması 
üçün effektivliyi proqnozlaşdırıl-
mışdır. Akademikin rəhbərliyi al-

tında göstərilən ionların neftayır-
ma zavodlarından alınan çirkab 
sularında, neft şlamında, neft çı-
xarılan zaman alınan suda, dəniz 
suyunda effektiv atom-absorbsi-
on və sorbsion-fotometrik təyinat 
metodikaları hazırlanmışdır. İlk 
dəfə olaraq Cd(II) və Pb(II)-nun 
insan orqanlarında təyini metodi-
kaları işlənilib hazırlanmışdır. 

Akademik Rəfiqə Əliyevanın 
rəhbərliyi ilə Ekoloji kimya və 
ətraf mühitin mühafizəsi elmi-
tədqiqat laboratoriyasında 
Azərbaycan Respublikası Dövlət 
Neft Şirkətinin tabeçiliyində 
olan müəssisələrlə elmi-tex-
niki təsərrüfat müqaviləli işlər 
yerinə yetirilmişdir. Təsərrüfat 
müqavilələrinin nəticələrinə 
əsasən ətraf mühitin çirklənməsi 
qiymətləndirilmiş, zərərli və ağır 
metalların qatılaşdırılaraq ayrıl-
masının yeni, ucuz və iqtisadi 
cəhətdən əlverişli metodikaları 

işlənilib hazırlanmışdır.
Soydaşımız ABŞ, Türkiyə, 

Rusiya, Yaponiya, Avstraliya 
və digər ölkələrdə keçirilən 
beynəlxalq simpozium və konf-
ransların iştirakçısı olmuşdur. O, 
BDU nəzdində fəaliyyət göstərən 
D 02.011 Dissertasiya Şurasının 

sədr müavini, BDU-nun və Kimya 
fakültəsinin Elmi şuralarının üzvü 
olmuşdur.

Onu da vurğulamaq lazımdır 
ki, akademik Rəfiqə Əliyevanın 
səmərəli elmi-pedaqoji və ictimai 
fəaliyyəti dövlətimiz tərəfindən 
layiqincə qiymətləndirilmişdir. 
Alim 2000-ci ildə Əməkdar elm 
xadimi adına layiq görülmüş, 
2009-cu ildə “Şöhrət” ordeni ilə 
təltif olunmuşdur. Eyni zamanda 
görkəmli alim akademik “Yusif 
Məmmədəliyev adına” mükafata 
layiq görülmüş, 2003–2004-cü 
tədris ilində akademik Rəfiqə 
Əliyeva Azərbaycan Respub-
likası Təhsil Nazirliyinin “Fəxri 
Fərman”ı ilə təltif olunmuş, 
 2005-ci ildə BDU-nun təsis 
etdiyi “İlin alimi” fəxri adına layiq 
görülmüşdür. Alimin müəllifi 
olduğu “Ekologiya” və “Ümumi 
ekologiya” adlı dərs vəsaitləri 
Azərbaycan Respublikası Təhsil 

Nazirliyinin təsis etdiyi “Həsən 
Əliyev adına” mükafata layiq 
görülmüşdür. 

Akademik Rəfiqə xa-
nım Əliyeva yüksək mənəvi 
keyfiyyətlərin daşıyıcısı kimi 
hər zaman insanlara yaxşılıqlar 
etmiş, xeyirxah, nəcib əməllərin 
sahibi olmuşdur. Əsl Azərbaycan 
qadınına məxsus olan bu 
xarakterik xüsusiyyətlər onu 
gəncliyindən ömrünün sonuna 
kimi müşayiət etmişdir. Əlbəttə 
ki, bütün bu keyfiyyətlər ilk 
növbədə Rəfiqə xanımın mənsub 
olduğu ailədən, soy-kökdən irəli 
gəlir. 

2017-ci ildə ömrünün 84-cü 
ilndə həyatla vidalaşan Rəfiqə 
xanım Əliyevanın 90 illik yubileyi-
ni görkəmli alimin özünün iştirakı 
olmadan qeyd etsək də, əminik 
ki, bu günlər Rəfiqə xanımın ruhu 
şaddır. Çünki onun da ürəyində 
daşıdığı ən böyük niskil artıq 
sevincə çevrilib. Ulu öndərimiz 
Heydər Əliyevin layiqli davam-
çısı, möhtərəm Prezidentimiz, 
müzəffər Ali Baş Komandanımız 
cənab İlham Əliyevin rəhbərliyi 
ilə Qarabağımız 44 günlük 
Vətən müharibəsindəki parlaq 
Zəfərimizlə azadlığına qovuşub, 
ölkəmizin ərazi bütövlüyü təmin 
olunub. İndi cənnət Qaraba-
ğımızda müqayisəyəgəlməz 
sürətlə quruculuq işləri aparılır.

Akademik Rəfiqə Əliyevanın 
əziz və unudulmaz xatirəsi öz 
taleyini bağladığı və inkişafına 
böyük töhfələr verdiyi BDU-da 
həmişə hörmətlə və ehtiramla 
yad edilir. Bu günlərdə BDU-nun 
təşkilatçılığı ilə görkəmli alimin 
90 illik yubileyinə həsr edilmiş 
“Nəzəri və təcrübi kimyanın 
müasir problemləri” mövzusun-
da beynəlxalq elmi konfrans 
keçiriləcəkdir. Beynəlxalq konf-
ransda Azərbaycanda analitik 
kimya sahəsində ilk akademik 
adını qazanmış Rəfiqə xanım 
Əliyevanın elmi fəaliyyətinə 
dünyanın və ölkəmizin görkəmli 
alimləri tərəfindən işıq salınacaq, 
analitik kimyanın yeni prioritetləri 
müəyyən ediləcəkdir.

90 illik yubileyi ərəfəsində 
görkəmli alim, unudulmaz 
ziyalı, akademik Rəfiqə xanım 
Əliyevanı hörmət və ehtiramla 
yad edirik. Əminik ki, görkəmli 
alimin elmi məktəbi onun davam-
çıları tərəfindən daha da inkişaf 
etdiriləcəkdir.

Elçin BABAYEV,  
Bakı Dövlət  

Universitetinin rektoru

Rəfiqə Əliyeva – 90

Azərbaycan kimya elmini 
dünyada şöhrətləndirən alim

Azərbaycan elminin parlaq simalarından olan 
akademik Rəfiqə Əliyevanın anadan olmasının 90 illik 
yubileyini ölkənin elmi-mədəni ictimaiyyəti sevgi-
sayğılarla qeyd edir. Rəfiqə xanım Əliyevanın şərəflə 
yaşanmış ömrünün səhifələrini vərəqlədikcə bir daha 
əmin oluruq ki, görkəmli alim Azərbaycanda kimya 
elminin inkişafına böyük töhfələr vermişdir. 

“Planlaşdırılmamış” səfər
Şahin İsmayılov  qeyd edib ki, dünya 

mediasında Pelosinin Ermənistana səfəri 
planlaşdırılmamış səfər kimi təqdim olunur. 
Bunun belə olmadığını bilmək üçün dərin 
araşdırma etməyə ehtiyac yoxdur. Əvvəla 
ona görə ki, kifayət qədər ciddi təhlükəsizlik 
protokolları olan ABŞ-ın yüksək səviyyəli 
rəsmisinin harasa təsadüfi səfəri mümkün 
deyil. İkincisi, Pelosinin Ermənistana səfəri 
qlobal səviyyədə ABŞ-ın etdiyi növbəti 
gedişdir. Ukraynada müharibənin başla-
ması üçün əlindən gələni edən, Pelosinin 
Tayvan səfəri ilə yeni bir münaqişə mərkəzi 
yaratmağa cəhd edən, Yunanıstanı ciddi 
şəkildə qızışdıraraq Türkiyə ilə savaşa təhrik 
edən, Kipr üzərindən silah embarqosunu 
götürən ABŞ indi öz rəsmisini Ermənistana 
səfərə göndərir və bunu “planlaşdırılma-
mış” adlandırır. Bəlkə də Amerikanın klounu 
olan Paşinyanı Azərbaycanla sərhəddə 
provakasiyalar törətməyə məcbur edən 
də elə ABŞ-ın özüdür. Görəsən sərhəddə 
Ermənistanın törətdiyi növbəti təxribatın 
ABŞ Dövlət Departamentinin Qafqaz 
üzrə xüsusi nümayəndəsi Filip Rikerin 
Ermənistanda səfərdə olan zaman baş 
verməsi də təsadüfdürmü?! Siyasətdə heç 
vaxt təsadüflər olmur.

“Təsadüfi olmayan başqa bir məqam da 
içərimizdə olan radikalların aktivləşməsidir. 
Xarici dairələrə bağlılıqları gün kimi aydın 
olan bu qüvvələrin səsləndirdiyi bəyanatlar 
demək olar ki, erməni rəsmilərinin və 
antiazərbaycan dairələrin bəyanatları ilə 
eynilik təşkil edir. Əslində, burada qəribə bir 

şey yoxdur. Çünki tezislər eyni mərkəzdən 
və dolayısı yolla sifarişlər də eyni yerdən 
gəlir. Bizim içərimizdə olan beşinci kolonun 
nümayəndələrinin kefləri indilərdə yaxşı-
dır. Çünki bu aralar onları maliyyələşdirən 
dairələr böyük səxavətlilik göstərirlər. 
Heç bir dəyər anlayışı olmayan içimizdəki 
xainlər, pul xətrinə ruhlarını satmışlar 
şəhidlərimizin ruhlarına hörmət etməyərək 
vətəni də satırlar. Əgər, diqqət etsək istər 
içərimizdə olan siyasi meyitlərin, istərsə də 
xaricdə yaşayan söyüş bloqerlərinin eyni 
havanı oynadıqlarını görərik. Çünki musi-
qini çalan eyni musiqiçilərdir. Hər tərəfdən 
Azərbaycan dövlətinə təzyiq etməyə cəhd 
edirlər. Bunlar hamısı cəhd olaraq qalacaq. 
Çünki Azərbaycan güclü dövlətdir, onun 
müzəffər Ali Baş Komandanı var, xalqımız 
dövlətçiliyimiz və vətənimiz üçün son damla 
qanına qədər vuruşmağa hazırdır”, – deyə 
Şahin İsmayılov vurğulayıb.

Azərbaycanın Britaniyadakı səfiri BBC radiosunun 
“The World Tonight” proqramına müsahibə verib

Azərbaycanın Britaniyadakı səfiri Elin Süleymanov BBC 
radiosunun “The World Tonight” proqramına müsahibə verib. 
AZƏRTAC xəbər verir ki, müsahibə zamanı verilişin aparıcısı 
James Coomarasamy səfir Elin Süleymanovun Azərbaycan–
Ermənistan sərhədində baş verən son hadisələrlə bağlı 
fikirlərini öyrənib.

Müsahibə zamanı səfir deyib ki, 
Azərbaycan ilə Ermənistan arasında 
hələ də sülh sazişinin olmaması belə 
bir vəziyyətin yaranmasına səbəb 
olub. Ermənistan silahlı qüvvələri, 
həmçinin mina basdırılmasını da-
vam etdirir: “Təsəvvür edin ki, biz 
Azərbaycanın Laçın rayonuna daxil 
olduq və 2021-ci ildə Ermənistanda 
istehsal olunmuş 1300 mina aşkar et-
dik. Bu, əməliyyatların dayandırılması 
ilə bağlı üçtərəfli sazişin imzalanma-
sından sonra olub”.

O qeyd edib ki, “problem 
Azərbaycanla Ermənistanın 
münasibətlərinin və sülh sazişinin ol-
mamasındadır. Həmçinin Ermənistan 
Azərbaycan ərazisində hərbi möv-
cudluğunun saxlanılmasına yönələn 
səylərini davam etdirir. Azərbaycan 

Ermənistan ərazisini işğal etməyib. 
Ancaq Ermənistan Azərbaycan 
ərazilərini 30 ildir ki, işğal etmişdi 
və bu, bizim uydurduğumuz bir şey 
deyil”.

Səfir aparıcının ABŞ Konqresinin 
Nümayəndələr Palatasının spike-
ri Nensi Pelosinin bu həftə sonu 
Ermənistana səfəri ilə bağlı sualına 
cavabında isə deyib: “Spiker Pelosi-
nin Kaliforniya ştatında öz seçiciləri 
var. Bu, zənnimcə hər şeydən əvvəl 
daha çox ABŞ-ın daxili siyasəti ilə 
əlaqəli bir məsələdir. Spiker Pelosi 
Ermənistana getsə, mən qəti şəkildə 
təklif edərdim ki, o, onları Ermənistan 
xalqı və dövlətinin gələcəyi barədə 
düşünməyə təşviq etsin, əks halda, o, 
təcrid oluna bilər.

Bu gün Ermənistan siyasətinin 
məqsədi nədir? Qonşuları ilə 
müqavilə imzalamamaq, normal-
laşmağa getməmək, delimitasiya 
etməmək, qonşularla əbədi qarşıdur-
ma şəraitində yaşamaq? Bu, yaxşı 
heç nə vəd etmir. Demək istəyirəm 
ki, bu gün o, uğursuz dövlətdir. Bizə 
gəlincə, həqiqətən ümid edirik ki, 
spiker Pelosi erməni dostları ilə 
danışacaq və onları sülh sazişi ilə 
irəliləməyə inandıracaq. O, bunu edə 
bilər.

Baxın, biz Ermənistana təklif 
edirik ki, münasibətləri normal-
laşdıraq, sərhədləri delimitasiya 
edək, hamımızın birlikdə yaşayıb 
əməkdaşlıq etdiyimiz bir region 
quraq. Ermənistan etnik mənsubiyyət 
məsələsi, qədim xalqın mifologiyası 
və müttəfiqlərindən tamamilə asılı 
olan uğursuz dövlət haqqında daimi 
şikayətlərdən başqa nə təklif edir?”

Sonda aparıcı hazırda atəşkəsin 
qüvvədə olduğunu və bunun da-
vamlı ola biləcəyi barədə səfirə sual 
ünvanlayıb. Elin Süleymanov isə 
cavabında atəşkəsin davamlı olma-
sına ümid etdiyini bildirib. “Prezident 
İlham Əliyev çıxışında qeyd edib ki, 
döyüşlərin cəmi 8 saat davam etməsi 
onu göstərir ki, nə Azərbaycan, nə 
də Ermənistan həqiqətən də geniş-
miqyaslı əməliyyat planlaşdırmayıb. 
Hər bir həyat dəyərlidir, hamımızın 
bildiyimiz kimi, 79 gəncimiz həyatını 
itirib”, – deyə o əlavə edib.

Aynurə TAĞIYEVA, 
 AZƏRTAC-ın xüsusi müxbiri

London

 Amerika Birləşmiş Ştatlarının Konqresinin Nümayəndələr 
Palatasının sədri Nensi Pelosinin Ermənistana “planlaşdırılmamış” 
səfəri təbii olaraq Azərbaycanda diqqətlə izlənilir. Ermənistanın 
Azərbaycanla sərhəddə törətdiyi növbəti təxribatı fonunda xanım 
Pelosinin İrəvandakı nitqi bizim üçün də maraqlı idi. Hərçənd ki, bu 
nitqin nədən ibarət olacağı hər bir kəsə kifayət qədər aydın idi. Aydın 
idi ona görə ki, Pelosi hər zaman qatı ermənipərəstdir və karyerasının 
böyük bir hissəsini antiazərbaycan, antitürkiyə mövqeyində olub. Bu 
fikirləri AZƏRTAC-a açıqlamasında Milli Məclisin deputatı, YAP İdarə 
Heyətinin üzvü Şahin İsmayılov söyləyib.

Son sutkada Azərbaycanda COVID-19 
infeksiyasına 70 yoluxma faktı qeydə alınıb

Son sutkada Azərbaycanda yeni növ koronavirus (COVID-19) 
infeksiyasına 70 yoluxma faktı qeydə alınıb, 83 nəfər müalicə 
olunaraq sağalıb.

Nazirlər Kabineti yanında Operativ 
Qərargahdan verilən məlumata görə, 
indiyədək ölkədə ümumilikdə 819 min 
588 nəfərin koronavirus infeksiyasına 
yoluxması faktı müəyyən edilib, on-
lardan 808 min 50 nəfər müalicə olu-
naraq sağalıb, 9 min 886 nəfər vəfat 
edib. Aktiv xəstə sayı 1652 nəfərdir.

Son sutkada yeni yoluxma halları-
nın müəyyənləşdirilməsi ilə əlaqədar 
1788, bu günə qədər isə ümumilikdə 
7 milyon 217 min 551 test icra olu-
nub. 

“Xalq qəzeti”
 


